Fórnarlömb nauðgana og ábyrgð yfirvalda

-opið bréf til heilbrigðisráðherra frá kvennahreyfingum-

Undirrituð samtök skora á heilbrigðisráðherra að hann verndi starfsemi Neyðarmóttöku vegna nauðgana sérstaklega og komi í veg fyrir það stórslys gagnvart konum sem skert þjónusta við fórnarlömb nauðgana er. Guðmundur Bjarnason, þáverandi heilbrigðisráðherra, lét hefja undirbúning að stofnun Neyðarmóttöku þegar á árinu 1990 og Sighvatur Björgvinsson gerði hana að sérstöku tilraunaverkefni á vegum ráðuneytisins frá 8. mars árið 1993. Þessi framsýn hefur sannarlega skilað sér til mikilla hagsbóta fyrir þolendur kynferðisofbeldis. Það fólk, að stærstum hluta konur eða 94%, sem þurfa að leita til Neyðarmóttökunnar er þögull hópur en sú hjálp sem þeim hefur staðið til boða undanfarin ellefu ár engu að síður ómetanleg og nauðsynleg. Því má heldur ekki gleyma að 6% notenda þjónustunnar eru karlar, allt að 80 ára gömlum einstaklingum.

Það hefur verið aðalsmerki Neyðarmóttökunnar að þar hafa hagsmunir skjólstæð-inganna verið hafðir að leiðarljósi og þeir hafa fengið þá þverfaglegu þjónustu sem þeir hafa þurft, þvert á hefðbundna þjónustu heilbrigðiskerfisins.  Þar hefur staðið til boða samþætt læknisfræðileg, lögfræðileg og sálfræðileg áfallahjálp, sniðin að þörfum þeirra sem orðið hafa fyrir grófum mannréttindabrotum.  
Í þann rúma áratug sem Neyðarmóttaka vegna nauðgana hefur verið starfandi hefur myndast gríðarleg þekking og reynsla sem býr í því fólki sem þar hefur unnið, enda er Neyðarmóttakan orðin þekkingarmiðstöð fyrir þau sem leita sér upplýsinga um þessi mál. Að taka á móti fórnarlömbum nauðgana er mjög krefjandi starf sem er ekki á færi eða áhugasviði allra. Að raska starfseminni og breyta verklaginu, án samráðs við þá sem þar vinna, bendir til skilnings- og virðingarleysis við þessa mikilvægu grunnþætti auk þess sem fjárhagslegur ávinningur virðist ekki mikill og hefur ekki verið kynntur. Þvert á móti ber það mikinn kostnað í för með sér að þjálfa upp nýtt fólk til að sinna þessu vandasama starfi. 

Kvennahreyfingin á Íslandi skorar á heilbrigðisráðherra og ríkisstjórnina alla að sýna ábyrgð gagnvart afleiðingum kynbundins ofbeldis og hverfa frá því að skerða starfsemi Neyðarmóttökunnar, en efla í stað það góða starf sem þar er unnið og hefur notið viðurkenningar bæði hér á landi sem erlendis. Þær stórfelldu skattalækkanir sem boðaðar hafa verið á sama tíma og þjónusta við fórnarlömb ofbeldis er skert, lýsir forgangsröðun sem er ekki ásættanleg. Við ítrekum þá ósk okkar að fá fund með heilbrigðisráðherra og skýra frekar okkar mál. 

Bríet – félag ungra femínista

Femínistafélag Íslands

Kvenfélagasamband Íslands

Kvennakirkjan

Kvennaráðgjöfin

Kvenréttindafélag Íslands

Samtök kvenna af erlendum uppruna á Íslandi

Samtök um kvennaathvarf

Stígamót

Tímaritið Vera

V-dagssamtökin

Vefritið Tíkin
